
मुंबई-वडोदरा एक्सप्रेस-वे परियोजना
3475. श्री ए॰के॰ सेल्वाराजः 
क्या सड़क परिवहन और राजमार्ग मंत्री यह बताने की कृपा करेंगे किः
(क) क्या सरकार आगामी कुछ वर्षों में राजमार्ग क्षेत्र में 10 लाख करोड़ रुपये से अधिक का निवेश करने की कल्पना करती है;

(ख) यदि हां, तो तत्संबंधी ब्यौरा क्या है;

(ग) क्या यह सच है कि अकेले मुंबई-वडोदरा एक्सप्रेस-वे परियोजना की लागत 44,000 करोड़ रुपये आएगी;

(घ) क्या यह भी सच है कि भारी निवेश वाली कई अन्य बड़ी परियोजनाएं भी हैं; और
(ङ) यदि हां, तो तत्संबंधी ब्यौरा क्या है?

उत्‍तर
सड़क परिवहन और राजमार्ग मंत्रालय में राज्‍य मंत्री
(श्री मनसुख एल. मांडविया)

(क) से (ड.):
आर्थिक कार्य संबंधी मंत्रिमंडल समिति ने हाल ही में 5,35,000 करोड़ रु. के अनुमानित परिव्‍यय पर “भारतमाला परियोजना के चरण-।” जो 5 वर्ष (2017-2022) की अवधि तक फैला है, का एक अंब्रेला कार्यक्रम अनुमोदित किया है। इस कार्यक्रम के अंतर्गत मंत्रालय ने लगभग 9,000 किमी लंबाई के आर्थिक गलियारों के विकास, लगभग 6,000 किमी लंबाई के अंतर गलियारों और फीडर सड़कों के विकास, लगभग 5,000 किमी लंबाई का राष्ट्रीय गलियारा क्षमता सुधार, लगभग 2,000 किमी लंबाई की सीमावर्ती और अंतरराष्‍ट्रीय संपर्कता सड़कों के विकास, लगभग 2,000 किमी लंबाई की तटवर्ती और पत्‍तन संपर्कता सड़कों के विकास, लगभग 800 किमी लंबाई के एक्सप्रेसमार्गों के विकास और राष्ट्रीय राजमार्ग विकास परियोजना (एनएचडीपी) के अंतर्गत सड़कों की लगभग 10,000 किमी की शेष लंबाई के विकास के लिए खंडों को अभिनिर्धारित किया है। इसके अतिरिक्त, अन्य चल रही स्‍कीमों जैसे रारा (मूल), पूर्वोत्‍तर क्षेत्र में विशेष त्‍वरित सड़क विकास कार्यक्रम (एसएआरडीपी-एनई), बाह्य सहायता प्राप्त परियोजनाओं (ईएपी) और वामपंथी उग्रवाद से प्रभावित क्षेत्रों (एलडब्ल्यूई) में सड़क परियोजनाओं के अंतर्गत 48,877 किलोमीटर लंबाई की परियोजनाओं को भी इसी अवधि के दौरान कार्यान्वित किया जाना है। इसके लिए 1,57,324 करोड़ रु. का अनुमोदित परिव्यय है। इसलिए, भारतमाला परियोजना चरण-। सहित, राजमार्ग क्षेत्र परियोजनाओं की 83,677 किमी. लंबाई को 6,92,324 करोड़ रूपये के समग्र परिव्‍यय से कार्यान्‍वित किए जाने का प्रस्ताव है।
मुंबई - वड़ोदरा एक्‍प्रेसवे परियोजना का विकास तीन चरणों अर्थात् चरण-। (चरण-।क और चरण-।ख), चरण-।। और चरण-।।। में किया जाना प्रस्‍तावित है। चरण-।क के लिए निविदाएं आमंत्रित की गई हैं। चरण-।क के लिए सम्‍मिलित कुल पूंजीगत लागत 8864.76 करोड़ रु. है। शेष चरणों के लिए व्‍यवहार्यता अध्‍ययन शुरू हो चुका है और इस समय संपूर्ण मुंबई - वड़ोदरा एक्‍प्रेसवे परियोजना की लागत का ब्‍यौरा नहीं बताया जा सकता है।

